
“Умумтаълим муассасаларининг ўрнак кўрсатган ходимларини рағбатлантиришнинг директор жамғармаси тўғрисида”ги
Низом

1. Мазкур Низом ўқув-тарбия жараёнининг самарадорлиги ва сифатини оширишни рағбатлантириш, умумтаълим муассасалари ўқитувчилари меҳнатига ҳақ тўлашда уларнинг ўқув ва тарбия жараёнига қўшган шахсий ҳиссаси билан бевосита ўзаро алоқадорлигини таъминлаш, Ўзбекистон Республикаси Президентининг “Халқ таълими ходимлари меҳнатига ҳақ тўлаш тизимини такомиллаштириш ва уни моддий рағбатлантиришни кучайтириш чора-тадбирлари тўғрисида”ги 2005 йил 25 ноябрдаги ПҚ-227-сон қарорига мувофиқ ишлаб чиқилган.
2. Умумтаълим муассасаларининг ўрнак кўрсатган ходимларини рағбатлантиришнинг директор жамғармаси (кейинги ўринларда “Директор жамғармаси” деб юритилади) барча умумтаълим муассасаларида ташкил  этилади.

Мазкур Низомнинг амал қилиниши татбиқ этиладиган умумтаълим муассасаларига умумий ўрта таълимнинг Давлат таълим стандартларига мувофиқ ўқувчиларга таълим-тарбия берадиган барча тур ва номдаги умумтаълим мактаблари ва мактаб-интернатлар (кейинги ўринларда “Умумтаълим муассасалари” деб юритилади) киради.

Изоҳ:

Директор жамғармаси, таълим-тарбия жараёни махсус дастурлар асосида олиб бориладиган мактабларда (жисмонан ва ақлан заиф болалар таълим оладиган, махсус режимли ва бошқаларда) тузилмайди. Ушбу таълим муассасаларида амалдаги рағбатлантириш механизми сақлаб қолинади.

3. Директор жамғармаси маблағлари:

умумтаълим муассасаларининг фақат ўрнак кўрсатган ўқитувчиларини (улар умумий сонининг кўпи билан 50 фоизини) уларнинг базавий тариф ставкаларига ҳар ойлик устамалар белгилаш йўли билан моддий рағбатлантиришга;

умумтаълим муассасалари ходимларига бир марталик мукофотлар тўлашга ва моддий ёрдам кўрсатишга (фавқулодда ҳолларда) йўналтирилади.

4. Рағбатлантириш чора-тадбирларининг самарадорлигини ошириш учун туман(шаҳар)даги энг иқтидорли ўқитувчиларнинг илғор тажрибасини ва фаолияти самарадорлигини оммавий ахборот воситаларида ёритиш тавсия этилади.

II. Директор жамғармасини шакллантириш тартиби

5. Республика давлат бюджети ва маҳаллий бюджетда белгиланган тартибда назарда тутиладиган бюджет маблағлари Директор жамғармаси маблағларини шакллантириш манбалари ҳисобланади.

6. Директор жамғармаси умумтаълим муассасасида меҳнатга ҳақ тўлаш фондининг 15 фоизидан ортиқ бўлмаган миқдорида ташкил этилади. Жамғарманинг меҳнатга ҳақ тўлаш фондига нисбатан фоизлардаги миқдори Молия вазирлиги томонидан Давлат бюджетининг тасдиқланган параметрларида назарда тутилган 200 «Умумий таълим» бўлимининг тегишли параграфлари бўйича меҳнатга ҳақ тўлашга бюджет харажатлари ҳажмидан келиб чиққан ҳолда белгиланади. 

Директор жамғармасининг меҳнатга ҳақ тўлаш фондига нисбатан миқдори республиканинг барча умумтаълим муассасалари бўйича ягона ҳисобланади.

7. Директор жамғармасининг меҳнатга ҳақ тўлаш фондига нисбатан фоизлардаги миқдори Давлат бюджети қабул қилингандан кейин ташкилотларга улар харажатларининг белгиланган ҳажмини эътиборидан четда қолдирмаган ҳолда қонун ҳужжатларида белгиланган муддатларда Ўзбекистон Республикаси Халқ таълими вазирлиги ва Молия вазирлигининг қўшма хати билан барча умумтаълим муассасаларига ҳамда молия органларига етказилади.

Изоҳ:

Ҳар бир таълим муассасалари учун Директор жамғармасига йўналтириладиган маблағларнинг иш ҳақига нисбатан ажратиладиган миқдори Халқ таълими вазирлиги ва Молия вазирлиги томонидан белгиланган муддатларда қўшма хат асосида  жойлардаги халқ таълими ва молия органларига, Давлат бюджети тасдиқлангандан сўнг, 10 кун муддатда етказиб берилади.

8. Бюджет маблағлари ҳисобидан молиялаштириладиган умумтаълим мактаблари таъминотига харажатларининг йиллик сметаларини ҳудуд молия органларида рўйхатдан ўтказишда тегишли халқ таълими бошқарув органи молия органига белгиланган тартибда ҳар бир мактаб бўйича ушбу харажатларга нисбатан фоиз ҳисобида белгиланган миқдордан келиб чиқиб, Директор жамғармаси маблағларини ажратиб кўрсатган ҳолда меҳнатга ҳақ тўлаш харажатлари йиллик ҳажмини тақдим этади.

9. Директор жамғармаси маблағлари ҳар бир умумтаълим муассасаси таъминоти харажатлари сметасида назарда тутилади. Улар Давлат бюджетининг тасдиқланган параметрларида назарда тутилган 0100 «Иш ҳақи» моддасига киритилади, 01130 «Умумтаълим муассасаларининг ўрнак кўрсатган ходимларини рағбатлантиришнинг Директор жамғармаси маблағлари» бюджет классификацияси коди бўйича смета ҳисоб-китобларида алоҳида сатр билан ажратиб кўрсатилади.

Изоҳ:  

Директор жамғармаси маблағлари халқ таълими бўлимлари ва юридик мақомга эга бўлган мактаблар таъминоти харажатлари сметасидан ажратилиши назарда тутилади ва иш ҳақи моддасига киритилади. Таълим муассасаларининг ўрнак кўрсатган ходимларини рағбатлантиришнинг Директор жамғармаси маблағлари бюджет классификацияси коди бўйича сметалардаги ҳисоб-китобларда алоҳида ажратилган ҳолда олиб борилади.

10. Директор жамғармаси маблағлари ҳисобидан устамалар ҳамда бошқа турдаги рағбатлантиришларни тўлаш маблағларини молиялаштириш белгиланган тартибда молия органлари томонидан иш ҳақларини тўлаш учун маблағларни молиялаштириш билан бир вақтда амалга оширилади.

Изоҳ:  

Директор жамғармаси ҳисобидан белгиланган устамалар умумтаълим муассасаларига иш ҳақини тўлаш муддатларида, яъни бир ойда икки марта аванс ва ой бўйича ҳисоб-китоб (ойлик) билан биргаликда амалга оширилади. 

11. Директор жамғармаси маблағлари ҳисобидан тайинланган устамалар моддий ёрдам ва мукофотлар суммаси умумтаълим муассасалари меҳнатига ҳақ тўлаш фондига киритилади ҳамда улардан давлат ижтимоий суғуртасига маблағлар ўтказилади. Жисмоний шахсларнинг директор жамғармаси ҳисобига олинган даромадларига солиқ солиш белгиланган тартибда амалга оширилади. 

Изоҳ: 

Тайинланган устамалар, моддий ёрдам ва мукофотлар суммасига солиқ солиш таълим муассасалари жисмоний шахсларининг иш ҳақи  даромадларига белгиланган тартибда (даромад солиғи ва ажратмалар, амалга оширилади.

III. Ўқитувчиларга устамалар ва умумтаълим муассасалари ходимлари учун рағбатлантиришнинг бошқа турларини белгилаш тартиби 

12. Ўқитувчиларнинг базавий тариф ставкаларига ҳар ойлик устамалар белгилаш ва умумтаълим муассасалари ходимларига бир марталик мукофотлар тўлаш ва моддий ёрдам кўрсатиш тўғрисидаги қарорлар умумтаълим муассасалари  ҳузуридаги махсус комиссиялар томонидан қабул қилинади.

Бунда халқ таълимини бошқариш худудий органлари (шаҳар, туман, халқ таълими бўлимлари ва вилоят халқ таълими бошқармалари)нинг махсус комиссиялар фаолиятига ҳамда улар қабул қиладиган қарорларга аралашувига йўл қўйилмайди. Умумтаълим муассасалари ҳузуридаги махсус комиссиялар тўғрисидаги Низомда назарда тутилган ҳоллар бундан мустасно.
13. Умумтаълим муассасалари ҳузуридаги махсус комиссиялар тўғрисидаги Низом белгиланган тартибда Ўзбекистон Республикаси Адлия вазирлигида рўйхатдан ўтказилган ҳолда Ўзбекистон Республикаси Халқ таълими вазирлиги, Молия вазирлиги, Меҳнат ва аҳолини ижтимоий муҳофаза қилиш вазирлиги, Вазирлар Маҳкамаси ҳузуридаги Давлат тест маркази томонидан тасдиқланади.

Изоҳ: 

“Умумтаълим муассасалари ҳузуридаги махсус комиссиялар тўғрисида” ги Низом тегишли вазирликлар билан тасдиқланиб, ўратилган тартибда рўхатдан ўтказилади.

14. Умумтаълим муассасалари ҳузуридаги махсус комиссиялар таркиби умумтаълим муассасаси раҳбарининг буйруғи билан, камида етти кишидан иборат этиб тасдиқланади ва унга қуйидагилар киради:

Директор - комиссия раиси;

Мактабнинг ички мониторингини ташкил этилиши учун маъсул бўлган ўқув – тарбиявий ишлар бўйича директор ўринбосари – комиссиянинг маъсул котиби;

Педагогик кенгаш қарори билан вакил этиб сайланган камида икки нафар ўқитувчи;

Муассаса касаба уюшмаси раиси;

Умумтаълим муассасаси ота-оналар қўмитаси томонидан сайланган камида икки нафар вакили.

Изоҳ: 

Умумтаълим муассасалари ҳузуридаги махсус комиссиялар таркиби мактаб ўқувчилари контингетига қараб белгиланади, агар 400 нафар ўқувчиси бўлса - камида 7 нафар, 400-880 нафаргача бўлса - камида 9 нафар, 881 дан 1600 нафаргача ўқувчи таҳсил олаётган таълим муассасасида камида 11 нафар, 1600 нафардан ортиқ ўқувчиси бўлган умумтаълим мактабида комиссия аъзолари таркиби камида 15 нафардан иборат этиб тайинланади. Таълим муассаса раҳбари комиссия раиси ҳисобланади. 

15.Ўқитувчиларнинг базавий тариф ставкаларига ҳар ойлик устамалар белгилаш, умумтаълим муассасалари ходимларига бир марталик мукофотлар бериш ва моддий ёрдам кўрсатиш махсус комиссия мажлиси қарори билан очиқ муҳокама қилинган ҳолда умумтаълим муассасасининг педагогик кенгаши ва ота–оналар қўмитаси фикрларини ҳисобга олиб, Директор жамғармасида назарда тутилган маблағлар доирасида амалга оширилади.

Махсус комиссия мажлислари, қоидага кўра ярим йилда бир марта, истисно ҳолларда эса заруриятга кўра ўтказилади. Ўқитувчиларнинг олдинги ўқув давридаги (чорак, ярим йилликдаги ва хоказо) ишини бахолаш якунлари бўйича ҳамда айрим ўқитувчилар таълим сифатидаги аниқланган ўзгаришлар асосида махсус комиссия қарори билан белгиланган устамалар миқдорлари қайта кўриб чиқилиши ёки бекор қилиниши мумкин.

IV. Умумтаълим муассасалари ходиларига белгиланадиган устамалар 
ва рағбатлантиришнинг бошқа турлари миқдорлари 

16.Ўқитувчиларнинг базавий тариф ставкаларига ҳар ойлик устамалар:
Таълим муассасаси таълим-тарбия жараёнининг сифати ва самарадорлигига, синфдан ташқари ишларга ҳамда ўқувчиларни инсопарварлик ва меҳр-шафқат руҳида тарбиялашга қўшган аниқ шахсий ҳиссага кўра;

 ўқитувчилар томонидан олиб бориладиган тарбиявий ва синфдан ташқари ишлар учун 15% гача миқдорда: 

ўқувчиларни тест синовидан ўтказиш орқали тегишли синфлар ва ўқув фанлари учун тасдиқланган Давлат таълим стандартларида назарда тутилган билим ва кўникмалар тўлиқ хажмининг ўқувчилар томонидан ўзлаштириб олиниши даражасига қараб, касб маҳорати ва ўқув жараёнига қўшилган аниқ ҳиссаси, ўқитишнинг юқори самарадорлиги ва сифати учун 25%гача миқдорда белгиланади.

Касб маҳорати ва ўқув жараёнига қўшилган аниқ ҳисса, ўқитишнинг юқори самарадорлиги ва сифати учун бошланғич синф ўқитувчиларига ҳар ойлик устама синф ўқувчиларининг муайян кўрсатгичларга эришгани, фан ўқитувчиларига эса – ўқитиладиган фанлар бўйича муайян кўрсатгичларга эришилишига кўра устама белгиланади.


17. Ўқитувчиларнинг базавий тариф ставкаларига директор жамғармаси маблағларидан устамаларнинг миқдорлари Умумтаълим мактаблари ҳузуридаги махсус комиссиялар тўғрисидаги Низомга мувофиқ қуйидаги асосий мезонлар асосида белгиланади:

Тарбиявий ва синфдан ташқари ишларнинг самарадорлиги ва сифати;

Касб маҳорати ва таълим жараёнига қўшилган шахсий ҳисса, таълимнинг юқори самарадорлиги ҳамда сифати;

Синф раҳбари сифатида таълим самарадорлигини оширишдаги ҳиссаси;

Таълим муассасасини ривожлантиришга қўшган шахсий ҳиссаси;

Касб маҳорати ҳамда ўз билимини мунтазам такомиллаштириб бориши, малакасини ошириш;

Таълим муассасасининг ижтимоий хаётда тутган ўрни;

Ўқувчилар билими, маҳорати ва кўникмаларининг умумий ўрта таълим давлат таълим стандартларига мувофиқлиги даражаси;

Ўқувчилар билимидаги бўшлиқларнинг олдини олиш ва уларни бартараф этиш ишларининг самарадорлиги педагогик жиҳатдан мақсадга мувофиқлиги;

Ўқувчиларнинг ўзига хос хусусиятларини ҳисобга олган ҳолда уларнинг қобилиятларини аниқлаш ва уни такомиллаштиришга қаратилган ўқув-тарбиявий ишлари;

Баҳолашнинг тест синови ва рейтинг тизими натижаларига қараб аниқланадиган билимларининг дастурига мувофиқ барқарор ўзлаштирилиши ҳамда ўқитишнинг замонавий кўринишини таъминловчи педагогик ишларининг юқори самарадорлиги, шунингдек иқтидорли ва истеъдоли ўқувчилар билан якка тартибда ишлашни ташкил қилиш;

Таълим жараёнига илғор педагогик технология ва ўқитишнинг замонавий методларини муваффақиятли қўлланилиши ва ҳ.к.
16-17-бандларга изоҳ:

Умумтаълим мактабларида ўқитувчиларга устама белгилашда махсус комиссия, уларнинг тарбиявий ва синфдан ташқари фаолияти, ёш авлодни тарбиялашга қўшган аниқ ҳиссасини баҳолашда белгиланган мезон асосида 100 балл билан баҳоланади. Яъни, 85 балл ва ундан юқори кўрсаткичга эришган мураббий-ўқитувчига 15 фоиз, 70 балдан-84 балгача 10 фоиз қилиб белгиланади.  

Ўқитувчи таълим берадиган ўқувчиларнинг УЎТ ДТС талабларига қиёсан ўзлаштирган БКМлари самарадорлиги бошланғич синфларда камида 98 фоиз, юқори синфларда 95 фоиз бўлса - 25 фоиз, агар  бошланғич синфларда камида 93 фоиз, юқори синфларда 90 фоиз бўлса - 20 фоиз устама белгиланади.

18. Умумтаълим муассасаларининг раҳбар ходимларига ва ўз фаолиятини саотбай ҳақ тўлаш асосида амалга ошириладиган ўқитувчиларга ҳар ойлик устамалар белгиланмайди.

Изоҳ:

Ўзбекистон Республикаси Президентининг 2005 йил 25 ноябрдаги ПП-227-сонли қарорига асосан таълим муассасалари раҳбарларининг иш ҳақлари 1.4 бараварга оширилди, шу сабабли мазкур жамғарма ҳисобидан уларга устама бериш кўзда тутилмаган. Устамалар фақатгина асосий иш жойи хисобланган ходимларга белгиланиши мумкин.

19.Умумтаълим муассасалари ўқитувчиларининг базавий тариф ставкаларига директор жамғармаси ҳисобига ҳар ойлик устамалар ҳар бир ўқув йилида олдинги ўқув йили иш якунлари бўйича белгиланади ва ҳар бир ўқув йилининг ярим йиллиги якунлари бўйича қайта кўриб чиқилиши мумкин.

Изоҳ:

Ўқитувчининг устама белгиланган кунга қадар олиб борган фаолиятининг самарадорлигига, ўрганилган ҳолда унга устама белгиланади. 

20. Умумтаълим муассасаларининг ўрнак кўрсатган ходимларини бир марталик мукофотлаш, уларнинг муассасасини ривожлантиришга қўшган шахсий ҳиссаси ва ўз фаолиятида юқори кўрсатгичларга эришганлиги учун  ойлик иш ҳақининг бир ставкаси миқдорида маошига қўшимча мукофот тўлаш йўли билан  амалга оширилади.

Изоҳ: 

Директор жамғармаси ҳисобидан қўшимча сифатида таълим-тарбия жараёнинг ривожланишига алоҳида ҳисса қўшган ҳамда жамоатчилик ишларида фаол қатнашгани учун умумтаълим муассасаларининг алоҳида ходимларига (ўқитувчилар, бошқа педагог ходимлар, раҳбар ходимлар, техник ва ёрдам кўрса

тувчи ходимлар ва бошқалар) га берилади.

21.Умумтаълим муассасалари ходимларига моддий ёрдам уларнинг мурожаатига кўра ёки умумтаълим муассасаси касаба уюшмаси ташкилотининг ташаббусига мувофиқ фавқулотда ҳолларда (яқин қариндоши вафот этганда оғир касаликка чалинганда, табиий офатдан зарар кўрилганда ва х.к.) кўрсатилади.

V. Директор жамғармаси маблағларининг сарфланишини назорат қилиш тартиби 

22.Ўзбекистон Республикаси Молия вазирлигининг назорат тафтиш бошқармаси ва унинг ҳудудий бўлинмалари Директор жамғармаси маблағларининг мақсадли сарфланишини белгиланган тартибда мунтазам  текшириб боради.

23.Устамаларнинг белгилаш учун тақдим этилган маълумотларнинг холислиги, ошкоралиги ва тўғрилиги ҳамда уларни белгилаш тартибига риоя қилиниши учун махсус комиссиялари раҳбарлари жавогардир. 

